“Актаныш таңнары” газетасында җомга, 10 июнь, 2016 ел, бастырылган язма.  
  Җәмәгатьчелек советында

Бала күңеле анада һәм атада, ә алар күңеле кайларда?

-Баласына карап, ата-анасына да бәя бирәбез. Оясында ни күрсә, очканында шул булыр. Балаларыгызны тәрбияләгәнче, иң элек, үзегезне тәрбияләгез... – яшәү барышында бик еш ишетәбез без әлеге гыйбарәләрне. Авыллардагы Ак бабай һәм Ак әбиләрдән дә, әти-әниләрдән дә, балалар белән турыдан-туры эшләүче тәрбияче-укытучылардан да, җәмгыятьтәге тискәре күренешләрдә  дөрес чишелеш таба алмый югалып калучы балалар белән эш итүче күзәтчелек  органнарыннан да. 
Ләйсән ТИМЕРОВА.

         Үз-үзеңне үзгәртү иң авыры. Өлкән кешегә бигрәк тә.  Яныңда кайгыртучан кешеләрнең янәшә баруы кирәк тормышта кабат хаталанмас өчен. Үзе дә бар көче белән дөнья мәшәкатьләрендә кайнап яшәүче җәмгыятьнең актив кешесе өчен бу мөмкин эш түгел. Янәшәдәге кешеләрне, җәмгыятьне үзгәртәбез дисәк, зирәк акыл белән актив яшәүче кешеләрне берләштерүче органнарның нәтиҗәле эшләүче системасын булдыру, үзара киңәшләшеп, эшне бүлешеп нәтиҗәле эшли белү мөһим. Күп вакытны сорый торган, киләчәктә генә нәтиҗәсен бирүче авыр хезмәт. 
Балаларыбызны тәрбияләүдә һәркемне борчыган проблемаларны да без – Җәмәгатьчелек советы әгъзалары халык, хакимият, җәмгыять  белән берлектә тормышның төбенә төшеп өйрәндек. 
Тормыш төбе... Биредә алсу матур төсләр юк, көндәлек тормышта балалар тәрбияләүдә әти-әни, әби-бабай, бакча, мәктәп, җәмгыять, хакимият органнары вакытында игътибарга алмаган  борчу-мәшәкатьләр җитди проблемага әйләнеп бүселеп чыккан. Үзәккә үткән борчуларны итәгатьле итеп аңлату рәвеше дә юк монда. Кемдер үзәгенә үткәнне аты-юлы белән дә әйтергә мөмкин, ә кемдер үзен яклау өчен оста итеп алдашу техникасын да булдырган. Чынбарлыкның җеп очын эзләгәндә бала, әти-әни, тәрбияче, укытучы, эш бирүче, авыл башлыгы – һәр кайсы белән дә очрашып сөйләштек, аңлаштык. Чынбарлык ачы, язмышлар буталган, балалар язмышын матур итеп язу, ата-ананы дөресләү өчен дә бергә аңлашып сөйләшү, билгеле бер тәртипләр булдырып, акрынлап беренче ныклы адымны ясау кирәк. 
      “Актаныш районында авыр тормыш шартларында яшәүче балалар белән эшнең торышы турында” җәмәгатьчелек  тыңлауларында Жэмэгатьчелек советы агъзалары белэн берлектэ район башлыгы Фаил Камаев, аның урынбасарлары, авыл җирлеге башлыклары, мәктәп директорлары, тәрбия бирүдә һәм күзәтчелек итүдә турыдан-туры эшләүче ведомстволар житэкчелэре катнашты. 
-Тыңлауларга куелган мәсьәлә очраклы гына түгел. Авыр гаиләләр, аларда тәрбияләнүче балалар саны арта. Максатчан эш оештырып та, көтелгән нәтиҗә булмагач, барыбыз да борчылабыз. Җәмәгатьчелек советы әгъзалары авыр гаиләләргә рейдлар үткәрде. Аларның фикерләрен, җаваплы ведомстволарның чыгыш-тәкъдимнәрен тыңлап, нәтиҗәле эш оештыру турында сөйләшербез, - дип, сөйләшәсе теманың җитдилеген ассызыклады Җәмәгатьчелек советы рәисе Зәмфирә Хафизова 25 май көнне тыңлаулар барышында.
Ведомствоара исәптә торган гаиләләргә рейд нәтиҗәләре белән Җәмәгатьчелек советының социаль мәсьәләләр буенча комиссия рәисе Мөдәрис Ханов таныштырды. 
-Ведомствоара исәптә, бүгенге көндә район буенча социаль яктан куркыныч 17 гаиләдә 38 бала тәрбияләнә, 96 гаилә күзәтчелектә тора – 188 бала тәрбияләнә. Киров җирлегендә – 3, Актанышбашта – 3, Актанышта -2, Иске Кормаш, Уразай, Яңа Әлем, Богады, Иске Сәфәр җирлекләрендә берәр гаилә исәптә торалар, - дип, әлеге гаиләләрдә ачыкланган проблемалар, хәл итәсе мәсьәләләргә тукталды ул.
Һәр гаиләдә диярлек йә әти, йә әни кеше эчә, ике гаиләдә хәтта икесе дә эчү белән мавыга. Дәвалануда булып кайтканнан соң да кайберләре кабат эчә башлаган. Эш урыныннан чыгарылып эшсез калучылары, иң соңгы чиктә балалары приютка алынганнары; балаларның да сыйныфтан күчми утырып калыр чиккә җиткәннәре,  сәламәтлек торышы начарланып, кичекмәстән операция кирәк булганнары; әти-әнисенә кирәксезгә әйләнеп, әби-бабасы карамагында яшәүчеләре дә бар. 
Җәмәгатьчелек советы рейд үткәргән чорда, балигъ булмаган балалар белән эшләү комиссиясендә каралып, ведомствоара комиссиягә исәпкә куелучы гаиләләр саны арткан. Комиссия утырышлары 15 көнгә бер үтә. Экстрен очракларны да кертеп, 2015 елда, мәсәлән, 24 урынына комиссиянең 32 утырышы үткән. Гаиләдә баланың сәламәтлегенә, иминлегенә куркыныч янаганда, закон нигезендә, катгый чаралар күрелә. Бүгенге көндә приютларда 4 гаиләдән 7 бала тәрбияләнә. Алты ай эчендә ата-ана медицина дәвалануы узып, эшкә урнашып, гомумән, балалар яшәү өчен тиешле шартлар тудыра икән, балалар кире үз өйләренә кайта. Үзгәреш булмаса, ата-ана хокуклары чикләнә яки мәхрүм ителә. 2015 елда район суды карары нигезендә өч ананың хокукы чикләнгән, өч ата-ана хокукларыннан мәхрүм ителгән. Быел да судка шундый эчтәлектәге юлламалар кертелгән. Балаларның үз-үзләренә кул салу очраклары да бүгенге көндә тәрбия системасына җитди үзгәрешләр кертүне таләп итә. 
      Эчкече ата-аналарны мәҗбүри дәваланырга җибәреп булмауны төп проблемаларның берсе буларак күрсәтте чыгышында КДН рәисе урынбасары һәм район мәгариф идарәсе җитәкчесе Ләйсән Нурлыева. 
-Матди яктан тәэмин ителгән, эшли торган ата-ананың да баласы игътибардан читтә калырга мөмкин. Мондый гаиләләрне дә исәпкә алу кирәк, - дигән тәкъдимен әйтте Зәмфирә Зиннур кызы. 

Район башлыгы Фаил Камаев электән мәҗбүри хезмәт белән дәвалау алымын эчүче әти-әни өчен баласын, гаиләсен  кайгыртуда уйлану, төзәлү өчен нәтиҗәле булуын искәртте. “Бик җитди тема күтәрелә. Бүгенге көндә дә дәвалануда булып кайткан ата-ананы көндәлек күзәтчелектә тотуда, эш бирүдә авыл җирлеге башлыгы һәм хуҗалык җитәкчесенең кешелекле, шул ук вакытта катгый, таләпчән булуы, авыл халкының да битараф булмавы  кирәк,” -  дигән фикерен белдерде. 
1998 елдан гамәлдә булучы закон нигезендә, эчеп, психоз белән хастаханәгә эләккән эчкечене дә бүгенге көндә үзенең рөхсәтеннән башка исәпкә дә куеп булмый. Законда язылган дип, кеше буларак, үзебезнең битарафлыкны аклау да дөрес түгел.
Авыр гаиләләрдә тәрбияләнүче балаларның җәйге ялын оештыру – мәктәп яны, сәламәтләндерү һәм ял, дини лагерьларга тарту буенча да тыңлаулар барышында җитди сөйләшү булды. 

Районда социаль яктан ышанычысыз гаиләләр белән эшнең торышы буенча халыкка социаль хезмәт күрсәтү үзәге директоры Рәмилә Закирҗанова чыгыш ясады. Балигъ булмаган балалар эше буенча комиссия каршында социаль-реабилитацион консилиум эшләп килә. 2016 елның I кварталында консилиумның җиде утырышында 51 гаилә  каралган, аларда  92 бала бар. 
Утырышларда гаиләләрдәге реабилитация чаралары нәтиҗәсендә булган динамиканың торышы тикшерелә, реабилитация буенча эш планнары төзелә.
Бүгенге көндә ведомствоара социаль реабилитацион консилиумда 17 гаилә исәптә тора, аларда 38 бала. Төп сәбәп - гаиләдәге эшсезлек, дөресрәге, эшләргә теләмәү, алкоголизм һәм ата-аналарның амораль  тормыш алып барулары, балаларны нормаль  шартларда тәрбияләргә теләмәү. Эш тәҗрибәсеннән чыгып, Рәмилә Илгиз кызы эш оештыруда тәкъдимнәрен җиткерде:
-Социаль куркыныч хәлдә калган гаиләләр исәпкә куелалар, бу гаиләләр белән ведомствоара эш алып барыла, әмма шулай да җирлеклекләрдә алдан ук гаиләнең авыр хәлгә керүен, ата-ананың эчүгә сабыша башлавын күреп алып кисәтү, гаиләне исәпкә куйганчыга кадәр эшне оештыру  кирәк. Җирлектә авыл җирлеге вәкилләре, мәктәп, фельдшер, хатын-кызлар комитеты, ветераннар советы, бергә җыелып, туры юлдан тайпыла гына  башлаган  ата-ананы  чакырып конкрет сөйләшү, тәлапләр кую, ярдәм итү  кебек чаралар  күрсә, нәтиҗәсе булыр иде дигән фикердә мин. 
       Икенчедән, наркологик хезмәт күрсәтү системасын камилләштерү, эчүче ата-аналарны дәвалау проблемасын хәл итү кирәк. 
     Өченчедән, авыр гаиләләрнең әти-әниләрен эшкә урнаштыру, эш белән тәэмин итү мөһим. Җәйге ял чорында балаларны эшкә урнаштыру, җәйге ялларын оештыруда барлык профилактик органнарны җәлеп итү.                  Дүртенчедән, социаль яктан куркыныч  булган гаиләләр белән эшләүдә дин әһелләрен җәлеп итү. 
       Бишенчедән, рейдларга һәм ашыгыч патронажларга чыгу оештырганда эчке эшләр бүлеге хезмәткәрләренең комиссия составында һичшиксез булуын тәэмин итү. 
        Алтынчыдан, мәдәният, яшьләр һәм спорт бүлекләренең профилактик эшкә кушылуын тәэмин итүне булдыру зарури, - диде ул.
Район үзәк хастаханәсе наркологы Илшат Зәкиев эчүчелекне, яман шеш авыруыннан да начаррак, икенче стадиядән соң дәвалануга бирешми,  диде. Нәтиҗәле ысуллар куллану, бигрәк тә алдан кисәтү кирәк. 

Халык хәзер аек акыл белән яшәүне өстен күрә, бәйрәмнәрдә дә эшлекле аралашу, дуслашу хуплана. Эчүчелеккә бирелгән категория белән җәмәгатьчелекнең, халыкның эшләве - алдан кисәтү нәтиҗәле. 
       Район опека һәм попечительлек бүлеге җитәкчесе Глүзә Хәертдинова да әлеге фикергә тукталып, эшләү барышыннан мисаллар китерде. 
-Битарафлык кына шушы хәлгә төшерә безне, - диде ул. Эчүче хатынны аналык хокукыннан мәхрүм итми, авыл халкы, олы җанлы кешеләр белән бергә айнытып, эчертми, рухи терәк булып, хезмәтенә түләүдә күзәтчелек булдырып, аек тормышка тартып чыгаруларын сөйләде. - ...Баланы анадан аермадык, хәзер дә килеп рәхмәт әйтә. Узган ел 16 бала социаль ятим калды. Ата-анасы үз хокукларыннан мәхрүм ителгән социаль ятимнәр алар. Икенче гаиләгә урнаштырылса да, балага үз әти-әнисе кирәк. Эчүен ташлап, эшләп, кире ата-аналык хокукын кайтаручы гаиләләр дә бар.
       Рәсәй эчке эшләр министрлыгының Актаныш районы буенча балигъ булмаган балалар белән эшләү бүлеге өлкән инспекторы Ания Ахунова:
-Бездә профилактик исәптә 45 гаилә тора. Эчүчелек белән шөгыльләнгән гаиләләр ачыкланып, алар КДНда карала. Гаилә низаглары буенча хәбәрләр кергәндә, ул гаиләләрне дә күзәтчелеккә алабыз. Балаларга шартлар тудырылмаган икән, чара күрү өчен комиссиягә мөрәҗәгать итәбез. Участок инспекторлары да җирлекләрдә гаиләләрнең яшәү рәвешен күзәтчелектә тота, - диде. 

-Кичләрен урамнарда җыелып торучы яшьләр нәрсә белән шөгыльләнә, алар белән ничек эшлисез? – дигән сорау белән мөрәҗәгать итте эчке эшләр бүлеге вәкиленә район башлыгы Фаил Мисбах улы.
А.Ахунова: “Аяныч, бездә группировкалар бар, икегә бүленгәннәр. Мәктәп укучылары, техникумда укучы балалар анда. Төркемдәге балалар якланган санала аларча, акча җыю белән шөгыльләнмиләр. Әти-әниләре, укытучылар, үзләре белән сөйләшүләр алып барабыз. 
-Яклау эзләп, проблема хәл итү өчен җинаятьчел максат белән җыелганын ата-анасы беләме? Баланы тыңлата алмыйбыз, дип, үземә дә мөрәҗәгать итүчеләр бар, - дип дәвам итте район башлыгы Ф.Камаев. – Бөтенебез бергәләп эчке эшләр бүлеге белән чаң сугарга кирәк җитди мәсьәлә бу. Чара күрелмәгәнгә шулай берләшкән бит алар, - дип, эчке эшләр бүлегенә шелтәсен дә белдерде катгый итеп.

Район Советы рәисе урынбасары Илфак Бариев балалар белән эшләүдә көндәлек яшәп килүче проблемаларга тукталып, тәкъдимнәрен җиткерде.
-Хәлне ачыклап, алдан кисәтү юк бездә. Балалар белән эшләүдә сыйныф җитәкчесенең өйләрдә ешрак булуы сорала. Һәр белгечкә җаваплылык зонасын катгый билгеләү кирәк. Мәктәптә тәрбия эшләре буенча директор урынбасарының ролен киметтек. Күпчелек бала IX сыйныфтан китә хәзер. ЕГЭ бирерлек дәрәҗәдә аң-белем үзләштермәгән. Һөнәр үзләштереп, бик яхшы белгеч булса да, тәрбиясез булырга мөмкин андыйлар. Тәрбиясез хезмәткәрнең тәрбиясез балалары урамда сугышып йөри дә инде. Хезмәт тәрбиясе – анысын да җанландыру кирәк. Җирлекләрдә КДН комиссиясе кәгазьдә генә булмасын. Эчүче гаилә генә түгел, бүгенге көндә агрессив, үз-үзен кулда тота алмаган  ата-ана, бала да социаль куркынычка  әйләнде. Карап торсаң, бакча баласы да, мәктәп укучысы да үзара тибешә, үзен кулда тота алмый. Алар белән эшли белүче оста психологлар кирәк. Психологик-педагогик-медик-социаль үзәк шул максаттан үзәкләштерелгән итеп оештырылган. Тәрбиясендә, тәртибендә үзгәреш булган баланы күреп алып, вакытында ярдәм итү өчен, тәрбияче, укытучы, мәктәп директоры сигнал бирергә тиеш кичекмәстән ярдәм күрсәтү өчен, - диде Илфак Шамил улы. 
     Рейд нәтиҗәләреннән һәм үзара фикерләшүләрдән соң, Җәмәгатьчелек советы әгъзалары районда, җирлекләрдә бергәләп эш оештыруда үзенең тәкъдимнәрен җиткерде.

Авыл халкының эчүчелек белән шөгыльләнгән гаиләләргә мөнәсәбәте төрлечә. Берәүләр битараф, икенчеләр нәфрәтләнә, өченчеләр очсыз аракы сатып алар хисабына бизнес ясый, дүртенчеләр исә, шул арзан аракы хисабына эшен эшләтә. Шунысы ачык – бер кайда да эшләмәүче мондый кешеләр су эчеп исерми. 

Без әлеге категорияне авыр тормыш ситуациясендә яшәүче гаиләләр дип атасак та, алар өчен ул - уңай мохит. Алар анда үзләрен бик яхшы хис итәләр. Эчәләр, эшләми генә субсидия, компенсация алалар, яисә әти-әнисенең пенсиясенә көн күрәләр. Торыр урыннары бар, кайберләре тузган торак программасы аша фатир, өй дә алган. Балалар мәктәп, җаваплы органнар тарафыннан күзәтчелектә, соңгы чиктә генә приютка алыналар. Иртәгәсе көн өчен, эш дип, кайгырасылары юк. Шуңа да, иң элек аларны шушы уңай мохиттән чыгару кирәк. Әти-әниләрен, балалар янында булучы әби-бабайларны авылдагы өмәләргә, авыл халкы белән бергәләп башкаручы эшләргә тарту отышлы. Халык арасына гаиләне туплап алып чыгу, балаларны юындырып, киендереп, үзен дә тәртипкә китерү алар өчен уңайлы мохиттан чыгу. Кеше арасында ул үзен дә тота, балалары белән, үзе читләшкән авыл кешеләре белән дә аралаша. 
Күзәтчелек итүче органнарның да гаиләләрдә булуын тикшерү формасыннан сиздерми генә аралашу, эшкә чакыру формасына күчерү кирәк. Даими аралашу рәвешен алгач, ул өен дә җыештыра, баш ташлап эчеп тә ята алмый. 

Балаларны санаторийларга җибәрү, балаларга сәламәтлеген ныгыту өчен операция кирәк очраклар бар, аларын да кичекмәстән хәл итү кирәк.
Мәктәптә балаларны төрле түгәрәкләргә тарту нәтиҗәле. Тәрбия процессында бар нечкәлекләрне искә алып якын килү, яхшы укучы, начар укучы, дип ярлык такмау, укытучы-тәрбиячеләрдән дә уйланылган алымнар куллану . 
Әзергә бәзер яшәү рәвешеннән аеру. Бүгенге көндә бушка яшәп булмаганны төшендерү. Хуҗалык ярдәм итә икән, ул ярдәм өчен эшләп түләсен гаилә – өмәме, башка сезонлы эшме һәм моны, килешү нигезендә, законлы итеп эшләү. 
Актаныш районы балигъ булмаган балалар эшләре буенча комиссия

һәм ведомствоара оешма җитәкчеләренә:

1. Уртаклашкан фикерләрне искә алып, авыр гаиләләрне ачыклауны һәм аларны алдан кисәтүне активлаштырырга, зарури булганда, баланы шәхес буларак формалаштырганда тискәре һәм начар мохитны кисәтү өчен социаль, хокукый, матди, медицина, педагогик, психологик һәм башка төрле ярдәмнәр күрсәтүдә нәтиҗәлелекне арттырырга - вакыты: дәвамлы рәвеәтә;
2.Мәгариф идарәсенә: мәктәпләрдә укучы авыр гаиләләрдә тәрбияләнүче

балаларны төрле секцияләргә, түгәрәкләргә актив тарту, җәйге сәламәтләндеру сезоны вакытында сәламәтлек саклау һәм ял итү учреждениеләренә юллама белән җибәрүне оештырырга;

                                        вакыты: җәйге каникул вакытында, 2016 ел; 
                                                      эшнең нәтиҗәләрен сентябрь аенда тыңларга; 
З.Актаныш муниципаль районы Җәмәгатьчелек советына:

- җитди мәсьәләләрнең законлы чишү юлларын эзләү максатыннан, даими эчүче ата-аналарны хастаханәдә наркология бүлегенә исәпкә кую, дәвалау, алкоголь “ичемлекләрне” сату һәм башка мәсьәләләрдә  юрист-экспертлар белән берлектә "түгәрәк өстәл" үткәрү; 
                                        вакыты: сентябрь, 2016 ел;
4. Авыр тормыш шартларында яшәүче балаларга мөселманнар җәмәгате тарафыннан дәвамлы рәвештә матди һәм психологик ярдәм күрсәтүне, үткәрелгән дини чараларга тарту, мәчет каршында оештырылган дәресләргә йөрүне тәкъдим итү, җәйге дини лагерьга чакыру, әти-әниләре белән махсус очрашулар, әңгәмәләр үткәрүне тәкъдим итәргә.
                                         Вакыты: дайми рәвештә

Хөрмәтле райондашлар, бер-беребезгә битараф булмый бергәләп эшлик, бергәләп яшик. Сездән дә фикер-тәкъдимнәр көтеп калабыз.
